
Гомуми белешмә
Роберт Миңнуллин /1948нче елгы/ танылган балалар шагыйре. Татарстанның атказанган сәнгать эшлеклесе, Башкортстанның атказанган мәдәният эшлеклесе, Г. Тукай, А. Алиш исемендәге Дәүләт премиясе лауреаты, Г. X. Андерсен исемендәге Халыкара Диплом лауреаты, Татарстан Дәүләт Советы депутаты.
Роберт Миңнуллинның балалар поэзиясендә төп герое - гади бала. Аның көндәлек эшләре, тирә-юньгә булган карашы, шаянлыгы, тапкырлыгы.
Роберт абый балалар һәм зурлар өчен язылган дистәләрчә шигырь җыентыклары авторы.
«Бәхетле булыгыз» 1976
«Акбай цирк карый» 1978
«Җиде абый тай җигә» 1980
«Айга очтык» 1982
«Безнең авыл зоопаркы» 1988
«Энекәш кирәк миңа» 1990
«Дөньядагы иң зур алма» 1992
«Күчтәнәч» 1995
«Алма бабай» 1997
«Хәрефләр бәйрәме» 1997 
«Роберт Миңнуллин» 4 томлык 2004

«Уфа – Казан юллары» 1998

«Татар өмете» 2002 һ. б.
Хезмәтнең апробациясе
Бөгелмә шәһәре 5 нче урта мәктәбендә әдәбият дәресләрендә, түгәрәкләрдә Роберт Миңнуллин поэзиясен практик куллану.

2008 елның 1 нче августында Роберт Миңнуллинга 60 яшь тулды. Аның юбилеена багышлап сентябрь аенда “Шагыйрь гомере – аккошлар юлы” дип исемләнгән әдәби кичә оештырдык. Кичәдә мин иптәшләремне Роберт абыйның иҗаты һәм тормышы белән таныштырдым. Укытучыга китап күргәзмәләре төзергә, юбилярга багышлап “Шигърият биеклегендә” дип исемләнгән әдәби газета чыгарырга булыштым.

Хәзер рус телле балалар да татар шагыйрьләренең иҗатлары белән танышалар.  Дәреслекләрдә Роберт Миңнуллинның да шигырьләре урын алган. Мин 7 нче сыйныфта Роберт Миңнуллин иҗатын һәм “ Чыршы. Нарат. Имән” шигырьләрен өйрәтү  дәресендә катнаштым. Әдәби түгәрәктә “Бәйрәм безнең урамда” дип исемләнгән шигырьләр конкурсында чыгыш ясадым. 

“Үрләр менми, җырлар тумас”

( Роберт Миңнуллинның тормыш юлы һәм иҗаты)

Роберт Мөгаллим улы Миңнуллин 1948 елның 1 августында Башкортостанның Илеш районы Нәҗәде авылында туа. Бер елдан соң аларның гаиләсе Кыпчак авылына күчеп килә. Булачак шагыйрьнең балачагы, үсмер еллары Сөн буена урнашкан Шәммәт авылында уза. Шунда башлангыч мәктәптә укый. Бишенче класстан Аккүз сигезьеллык мәктәбенә йөреп укый. Мәктәпне тәмамлаганнан соң Уфадагы сәүдә – кулинария  училищесына укырга керә. Берничә    айдан,    туган    авылына    кайтып  китапханәдә, аннары колхозда эшли. Икенче елны Югары Яркәй мәктәбендә укый. 1966 нчы елда Карабаш урта мәктәбен тәмамлап, ике ел Илеш районының “Маяк”  газетасы редакциясендә әдәби хезмәткәр булып эшли. Аннары Казан дәүләт университетының
тарих-филология факультетына   укырга   керә.   1973   елда   укуын    тәмамлап,    "Яшь   ленинчы"   газетасында   эшли башлый.
1977 -1983 елларда ул "Казан утлары" журналы редакциясендә башта – хатлар бүлегендә мөхәррир, аннары җаваплы сәркатип була. 1983 -1986 елларда – Татарстан телевидениесендә, 1986 -1995 елларда - "Яшь ленинчы " ("Сабантуй") газетасында баш редактор. 1995 елдан – Татарстан  Республикасы Дәүләт Советының Мәдәни һәм Милли мәсьәләләр  комиссиясе рәисе, 2000 елдан Татарстан Дәүләт Советы Рәисе урынбасары.
Р.Миңнуллин мәктәптә укыганда ук шигырьләр яза, алар "Башкортостан пионеры", "Маяк" газеталарында басыла. Иҗат белән ныклап шөгыльләнә башлавы район газетасында әдәби хезмәткәр булып эшләгән елларга туры килә.
Казан дәүләт университетында укыган чагында Р.Миңнуллинның шигырьләре "Татарстан яшләре", "Социалистик Татарстан", газеталарында, "Казан утлары" журналында, "Идел" альманахында дөнья күрә. Яшь шагыйрьнең "Беренче карлыгачлар" исемле китабына (1970) кергән шигырьләрен җәмәгатьчелек яратып кабул итә.
“Яшь ленинчы” газетасында эшләгән елларында балалар дөньясы белән якыннан таныша,  алар өчен  беренче  шигырьләрен язып карый. Аның бу чордагы иҗатына иң элек күренекле балалар шагыйре Ш.Галиев игътибар итә.
Р.Миңнуллинның балалар өчен язган шигырьләре эчтәлек ягыннан гыйбрәтле, юморга, ихлас шаяру, сүз уйнатуларга бай булуы белән аерылып тора. Туган җиргә мәхәббәт, дуслык, намуслылык, хезмәтне сөю кебек тәрбиядәге әһәмиятле төшенчәләрне шагыйрь үзенә генә хас алымнар, шигъри чаралар белән балалар күңеленә ярашлы итеп җиткерә белә. Шагыйрь балалар әдәбиятына яңа образлар, шигъри табышлар, алымнар алып килде. "Акбай цирк карый" (1978), "Җиде абый тай җигә" (1980), "Айга очтык" (1982) исемле балалар китаплары һәм телевидениедә әдәбиятны актив пропогандалаганы өчен М.Җәлил исемендәге премиягә лаек була.
"Безнең авыл зоопаркы"(1988), "Энекәш кирәк миңа"(1990) дигән китаплары республика конкурсларында беренче урынны яулый. "Дөньядагы иң зур алма"(1992) китабы өчен Г-X. Андерсен исемендәге халыкара Почетлы дипломга лаек була. 1997 елда Р.Миңнуллинга балалар әдәбияты өлкәсендәге казанышлары өчен - Татарстан Язучылар берлегенең А.Алиш исемендәге премиясе, ә 1998 елда "Күчтәнәч" (1995) дигән китабы өчен - Г.Тукай исемендәге Дәүләт бүләге, ә 2000 елда Башкортостанның Фатих Кәрим исемендәге премиясе бирелә.
“Ике канатлы иҗат”

(Роберт Миңнуллин күренекле 
балалар шагыйре генә түгел, олы поэзия шагыйре дә)
“ Роберт Миңнуллин һәркайсы

 белән уртак тел таба: балалар

 белән дә, зурлар белән дә. Телгә, 

халыкка мәхәббәт тәрбияли”

                                                                            Мәдинә Маликова.

Тал бишектә биш бала үскән. Биш баланың берсе генә, баш бала гына шагыйрь булып киткән. Бүген ул – безнең яраткан шагыйребез, Татарстанның атказанган сәнгать эшлеклесе, Башкортстанның атказанган мәдәният эшлеклесе, Габдулла Тукай, Абдулла Алиш исемендәге Дәүләт премиясе  лауреаты, Ганс Христиан Андерсен исемендәге Халыкара Диплом лауреаты, Татарстан Дәүләт Советы депутаты Роберт Миңнуллин. Яраткан шагыйребез Роберт абый Миңнуллин – нәниләр өчен чын күңелен биреп иҗат итүчеләрнең берсе. Аның поэзиясе үзенең тема төрлелеге, үзенчәлекле стиле, оригиналь юмор хисе белән аерылып тора. Бәләкәчләр өчен яза алу сәләте дә бик сирәкләр өлешенә төшкән бәхет. Сабыйның теле ачылганда ук синең сүзләреңне тәтелди, балалар бакчасында, мәктәптә синең сүзләреңне сөйли икән - шуннан да зуррак куаныч бармыни? Алар үзләре белән сине дә киләчәккә алып барачак, ләбаса! Гадилектә – бөеклек, диләр. Балалар өчен язылган әсәрләрендә Роберт Миңнуллинның осталыгы, таланты аеруча ярылып ята. Мин кечкенәдән Роберт абыйның шигырьләрен яратып укыйм. Безнең белән шигърият телендә иң табигый һәм үз булып сөйләүче шагыйрьләрнең берсе булганга, үзенчәлекле булып аерылып торганга, аның иҗаты мине үзенә җәлеп итә. Яраткан шагыйребезнең күп кенә шигырьләре тәрбияви әһәмияткә ия булуы да безнең өчен бик мөһим. “Балалар язучысы... яхшы тәрбияче яисә укытучы буларак, нинди генә тыңлаусыз булмасын, сабыйны начар гадәтләреннән арындыра алуына ихлас ышана,”- дип яза рус балалар әдәбияты белгече И.П.Мотяшов. Әлеге күренешне Р.Миңнуллин шигырьләрендә еш күзәтергә була. Шул уңайдан шагыйрьнең “Подъезддагы язулар” шигырен искә алып үтик. Шигырьнең беренче юлларыннан ук автор бүгенге көндә дә, кызганычка каршы, бик тә актуаль булган мәсьәләгә туктала:

“Безнең йортның подъездына 

Ни генә язылмаган.

Ничек кенә бозылмаган,

Ни генә сызылмаган...”

Күргәнебезчә, шигырьнең нигезенә бүгенге шәһәр йортлары подъездларындагы язулар салынган. Әсәрдә бер конкрет герой юк, әмма бу “сәләтләре” белән танылган  балалар  шагыйрьне борчуга сала һәм автор моны башта шаярып кына, киная рәвешендә генә әйтә:

“Дәниф- дурак “,

“Илгиз- дуңгыз”,

“Мифтахетдин- аңгыра...”

Малайлар әнә шундыйрак

Автографлар калдыра.

Малайлардагы мондый “сәләт” әлбәттә, хупланмый, ә, киресенчә, шагыйрь тарафыннан тәнкыйтьләнә, аларның ялгыш юлга басуларына ишарә ясала. Әммә автор моны коры үгет–нәсихәт юлы белән “маңгайга бәреп” әйтми, ә, киресенчә, читләтеп әйтеп, балаларның үзләренә аңларга, үзләренә нәтиҗә ясарга мөмкинлек калдыра:

...Имештер, бабаларның

Эшен дәвам итәләр...

Үзенең күзәтүләренә нәтиҗә ясап, автор тарихтан чын батырлык үрнәкләрен искә ала, әсәрне бала  күңеленә уелып калырлык, күңелләрне сискәндерерлек көтелмәгән юллар белән тәмамлый:

Аларның бабалары да,

Кереп дошман күзенә,

Исемнәрен язып кайткан

Рейхстагның үзенә!

Ә кайчагында шагыйрь безгә – балаларга турыдан-туры мөрәҗәгать итеп карый:

Үпкәләшми яшәп була,

Төрткәләшми яшәп була,

Була да бит яшәмибез,

Ә ни өчен?             

                          (“Ә ни өчен?”)

Балалар да, ата-аналар да, тәрбиячеләр дә шагыйрь абыйның мондый үтемле сүзләренә игътибар итми калмыйлардыр. Чөнки бу шигырьләрдә автор өлкәннәрне дә уйландырырлык фикерләр әйтә. Бу әсәрләрдә хикмәт тә, гыйбрәт тә бар. Роберт абый Миңнуллин беренче булып өлкәннәр һәм балалар арасындагы катлаулы мөнәсәбәтләрне, сабыйлар дөньясындагы четерекле проблемаларны чагылдыра алды. Моңа кадәр балаларныкы саналмаган темаларны да нәниләр поэзиясенә Р.Миңнуллин кертте:

“Башка малайлар кебек 

Елмаймыйбыз, көлмибез.

Сез ник моңсу дисезме?- 

Анысын без белмибез.

Без бик аз бит мәктәптә-

Бәлки, шуңа күрәдер?

Нишләп без күп түгел соң?

Бәлки зурлар беләдер?!

   (“Кечкенә бер авылдагы... малайлар турында моңсу шигырь”)

Аның педагогик һәм психологик яктан зур осталык белән эшләнгән шигырьләре мәктәпләрдә, балалар бакчаларында еш яңгырый. 

Мин телевизордан татарча тапшырулар карарга яратам. Көз көне мин караган шундый тапшыруларның берсе – яраткан шагыйребез Р. Миңнуллиның 60 яшьлек юбилеена багышланган, Актанышта узган Сабантуй иде. Күпме язучылар, шагыйрьләр, җырчылар, җәмәгать эшлеклеләре килгән иде анда! Роберт Миңнуллинның иҗатын олылап, бик күп матур сүзләр әйтелде. Мин аларны язып та алдым. Шуларның кайберләренә тукталып китәм. Күренекле галим Индус Таһиров: “Роберт Миңнуллин - бик бәхетле кеше. Беренчедән, гаҗәеп талантка ия; икенчедән, халыкка җиткерә белә; өченчедән, халык аны ярата,” – диде.

Татарстан язучылар берлеге рәисе Илфак Ибраһимов сүзләре: “Ана телебезне бишектән өйрәнүдә Роберт Миңнуллин иҗатының  әһәмияте гаять зур”.

Танылган җырчы Айдар Галимов:  “Роберт Миңнуллин гади генә сүзләр белән бөек төшенчәләрне әйтеп бирә. Репертуарымда аның шигырьләренә язылган җырлар күп, шуның белән горурланам,”- ди.

Бу тапшыруны карагач, шундый нәтиҗәгә килдем: бактың исә, бу яраткан шагыйребез, балалар дөньясыннан китеп торган арада, олылар дөньясына да керә белә икән! Роберт Миңнуллинның иҗатын олы поэзия шагыйре буларак өйрәнү һәм шул темага фәнни эш язу теләге миндә шул вакытта туды. Мин аны “Ике канатлы иҗат” дип атадым. Әйе, аның иҗаты ике канатлы, кайсы әһәмиятлерәк, югарырак дип, сорау кую урынсыздыр. Роберт Миңнуллин һәр икесендә дә үзен бердәй тыныч, ышанычлы һәм бәхетле хис итә. Күп кенә шигырьләрен балаларныкымы, олылар өченме дип аерып та булмый.

Мәйданның кыл уртасына

Яшь малай башлап чыга.

Башлап чыккан малай гына 

Мәйданны ташлап чыга.

Җиңе белән сөртә яшен-

Хәле түгел җиңелдән. 

Беренче кат көрәшкән ул,

Беренче кат җиңелгән.

Кысыла аның тешләре,

Йодрыклары төйнәлә.

Кысылсын әйдә, төйнәлсен-

Ул җиңәргә өйрәнә.

Лирика да, балалар шигърияте дә – шагыйрьнең үзе турында. Балачак аның күңелендә бөтен килеш, җимерелмичә сакланып калган һәм аның хәзерге кичерешләренә килеп ялганган. Хәзер – олы шигырьләрендә – ул нинди? Тормышның үзе кебек кайнап, үзгәреп торамы?

Чыннан да, яраткан шагыйребез өлкәннәр өчен дә күп яза икән. Аның шигырьләренә күп җырлар язылган. “Каеннар арасында”, “Әнкәмнең догалары”, “Әнкәй”, “Талбишек” кебек иманлы, йөрәктән чыккан җырлары бихисап хәзер. Хәйдәр Бигичев, Зөһрә Сәхәбиева, Салават Фәтхетдинов кебек җырчылар шул җырлар белән дә танылганнар икән. Җырларының шактые күптән инде татар җыр сәнгатенең җәүһәрләренә әверелгән. Аларны профессиональ һәм үзешчән җырчыларыбыз бик яратып башкара. Бу җырлар конкурсларда, фестивальләрдә беренче урыннарны яулый. Бүген дә Роберт Миңнуллин җыр жанрында иң актив эшләүче шагыйрьләребезнең берсе ул.

Шушы иҗади эшемне язган дәвердә мин: “Роберт Миңнуллин сүзләренә язылган нинди җырларны беләсез?” - дигән сорау белән барлыгы 50 кешегә: укытучыларыма, туганнарыма, танышларыма мөрәҗәгать иттем. Нәтиҗәдә: 1нче урында “Әнкәй” җыры. Әлеге җырны 18 кеше атады, бу 36% ны тәшкил итә; 2нче урында  - “Әнкәмнең догалары” - 13 кеше, 26%; 3нче  урында “Талбишек” җыры - 10 кеше атады, бу 20%ны тәшкил итә. Берәр кеше “Әбиләр чуагы”, “Яратыгыз” җырларын атады. Әйе, чыннан да Роберт абый Миңнуллинның җырларын күпләр белә. Тик  ни кызганыч, яраткан шагыйребез сүзләренә язылган җырларны белмәүчеләр дә бар әле.

Роберт Миңнуллин, әлбәттә инде, ихлас лирик  та. Аның кабатланмас мәхәббәт  лирикасы, туган як, туган җир, табигать лирикасы, әниләргә, туган халкына багышланган кешелекле, игелекле лирикасы бик тә популяр. Алар лирик образлар белән, тапкыр һәм мут-шаян гыйбәрәләр белән сугарылган.          

Туган җир һәм газиз ана.   Бу ике төшенчә - шигъриятнең терәк нокталары, төп темалары ул. Әнкәй белән туган җир, туган туфрак бер-берсеннән аерылгысыз булып бәйләнгән төшенчәләр. Туган туфрак һәм иң кадерле кеше – ана турында язмаган шагыйрь юктыр. Шулай да Роберт Миңнуллин бу темаларга иң күп һәм иң уңышлы язучы шагыйрьләрнең берсе. Авторның йөрәгеннән чыккан ихлас сүзе, әлбәттә, укучыларның йөрәгенә барып җитә, җылы тойгылар уята: 

“Миңа изге бер авыл син, 

Изгедер кечең, олың...

Әнкәмнең туган авылы,

Мин бит - синең дә улың!”- дип яза автор “Әнкәмнең туган авылы” шигырендә.

Туган як табигатен сурәтләгәндә сагынып телгә алына торган урын- образларның иң матурларыннан берсе чишмә булса кирәк. Роберт Миңнуллин шигъриятендә дә бу шулай. Аның хәтта әнә шул темага багышланган махсус шигыре дә бар. “Безнең як чишмәләре” дип атала ул.

“Бездә генәдер – чишмәләр 

Һәм йолдызлар дуслыгы.

Сөн буйлары – әйтерсең лә,

Чишмәләр йолдызлыгы.

Шагыйрьнең  шул ук мәхәббәт темасына багышланган һәм чишмә образы белән бәйләнгән икенче бер шигыре бик гади - “Шулай шул” дип кенә атала. Шигырьнең теле- стиле дә, эмоциональ яңгырашы да бик тә гади:

Икәү эчкән чишмә шул ук,

Икәү тапкан тугай шул.

Үзгәргәнбез бугай шул...

Роберт Миңнуллин әсәрләрендә чишмә образы белән турыдан-туры бәйләнгән тагын бер проблема – аның үз иҗаты, үз әсәрләре. Шагыйрьнең “Уфа – Казан юллары” (Казан,1998) җыентыгы “Укучыларыма” дигән шигырь белән башлана. Анда сүз аның шигырьләрен укучылар һәм укымаучылар турында бара.

Шуңа күрә хисләремне 

Сезгә генә чишәм

Сезгә генә дип челтери

Минем шигырь чишмәм.

Әйе, сүз челтерәп аккан шигъри чишмәләр турында бара. Алда әйтеп кителгән һәм туган як, туган җир кебек изге төшенчәләр белән бәйләнгән “Безнең як чишмәләре” ндә сүз туган якка мәхәббәт, шигъри иҗат чишмәсе һәм башкаларның барысы да бар:

Чишмәләр чылтыравыннан

Дөнья җырларга тора.

Ныграк басып биесәң дә

Чишмә чыгарга тора

Үзем дә җырлыйм, чылтырыйм

Күңелләр тулган чакта.

Ничек инде җыр тумасын

Чишмәләр  туган якта!   

Яшьлек... Табигать... Мәхәббәт... Шушы темаларны шагыйрьнең төп нигез итеп алуы гаҗәп түгел. Мәхәббәт бит кешедән дә, шагыйрьдән дә олы хис. Бу турыда кем генә язмый? Роберт Миңнуллин аларча да, үзенчә дә, заманча да итеп яза. Яшьләрнең оптимистик дәртен, моңын, хыялын җырлый: 

“Мин яшимен Сөю илләрендә,

Сөю дигән тылсым илендә 

Сөю ялкыннары – күңелемдә,

Яратасым килә минем дә” 

              (“Мин яшимен сөю илләрендә”)

Роберт Миңнуллин иҗатында сокланып укырлык, самими язылган, саф тойгылы шигырьләр өстенлек итә. 

Керфегеңдә, чәчләреңдә

Җылы кар, яңа кар.

Әллә соң кызлар урамга 

Чәчкәнме чулпылар?

Бу кар чулпыларда табигатьнең матурлыгы да, хатын-кызның сафлыгы да, яшәүнең яктылыгы, гүзәллеге дә чылтырый кебек. Мондый шигырьләр укыганда, синең күңелеңә дә дөньяны сабыйларча ярату хисе йога, күңел ничектер тынычланып, яңарып китә, кичерешләр салмаклана, тигезләнә.

Бу юллар да күңелне яшәү матурлыгына, балаларча яратуга көйли:

Җир бәхеттән оеп ята –

Ак әкият, тылсым инде!

Бу аклыкта, кулы барып,

Кем яманлык кылсын инде!

Табигать аклыгы шагыйрьнең, кешенең саф хисләре белән берләшә. Туган җир сурәте, бала чак, яшьлек хатирәләре тантаналы тынычлык булып гәүдәләнә. Кешене гел борчып, ярсытып кына торырга димәгән  бит, аның җанына матурлык эликсиры сирпеп, ял да бирергә, яшәүгә яңа көч өстәргә дә кирәк ләбаса! Роберт Миңнуллинның үзенә дә, шигырьләренә дә шундый сыйфат бирелгән. Ул артык борчылмаса да, барыбер уйлана, кичерә, ләкин матур хатирәләрнең кадерен, тәмен дә белә.  

Илләр, телләр, халыклар язмышы шагыйрь күңелендә, димәк, иҗатында да зур урын алып тора. Роберт абыйның иҗтимагый тормышта актив катнашуы да зур роль уйнамый калмагандыр. Ул бит ТР Дәүләт Советы Президиумы әгъзасы, Татарстан Республикасы Дәүләт Советының Мәдәни һәм милли мәсьәләләр комиссиясе рәисе дә.                 

Юбилей кичәсендә Татарстан Дәүләт Советы рәисе Фәрит Мөхәммәтшин Роберт Миңнуллин турында: “Депутат буларак күп сынаулар үтәргә туры килде, сынатмады, бирешмәде,” – диде. Ләкин иңенә яткан ике миссия бик табигый булып үрелеп тә китә кебек. Үзен дә, иҗатын да  һәрвакыт ватанчылык югарылыгында тота ул.

Сәясәтче, телиме ул, теләмиме, битлек тә кигәләргә мәҗбүрдер. Мөнбәрләр, рәсмилекләр шуңа өйрәтәдер. Ләкин  ике миссияне бергә алып барган Роберт Миңнуллинның асылы  үзгәрә торганнардан түгел.

Тагын салкыннар башлана...

Кайчан гына яз иде.

Җиле салкын, иле салкын...

Ни язсаң да яз инде.

Авторның “Татар өмете” китабында җыелган шигырьләр – бүгенге көн, мәйдан, чор авазы.

“Мәңгелек марафон кебек –

Кешелек, алга барыш!

Ул шулай мең гасырларга 

Сузыла алган ярыш.

Егылсаң да, яңадан тор!

Абынсаң, алга талпын!

Старт бер алынган инде,

Туктау юк сиңа, халкым!”                                 

Шагыйрь халык, ил, җир хакында заман проблемалары зурлыгын тоеп фикер йөртә. Күргәнебезчә, яраткан шагыйребез – бүгенге чор шагыйре буларак, үз иҗатында заман рухын, заман үзенчәлекләрен аерым бер осталык белән тасвирлый. Роберт абый Миңнуллинның шигырләре  эчтәлеге ягыннан гыйбрәтле. Алардагы туган җиргә, туган халкыңа, әти-әниләргә һәм якыннарыңа мәхәббәт, дуслык, намус, хезмәт сөю, батырлыкка омтылыш кебек әһәмиятле төшенчәләр бүген дә бик актуаль. Роберт Миңнуллинга 60 яшь тулу уңаеннан һәм бу проблемалар бүгенге көндә игътибар үзәгендә булуын күздә тотып, хезмәтемне аның иҗатына багышладым.  

Роберт абыйның иҗатын яратучылар, әлбәттә инде, бер мин генә түгел. Аны Татарстанда да, Башкортстанда да яраталар, үзен дә, иҗатын да чиксез ихтирам итәләр. Халкыбызның мондый хөрмәтен ул үзенең  киң күңелле, кешелекле шәхес булуы белән, үзенең ихлас шигырьләре, җырлары белән, чын мәгънәсендә халык шагыйре булуы белән яулап алды. Юбилей кичәсендә дә аның хезмәтенә зур бәя бирелде: аңа “Фидакарь хезмәте өчен” медале тапшырылды, Президентыбыз Дмитрий Медведев һәм кинематограф Никита Михалковның котлау хатлары укылды.   

Роберт Миңнуллинга – халкыбызның талантлы һәм күренекле улына мин дә изге теләкләремне юллыйм: сәламәтлек, гаилә бәхете, озын гомер, иҗади уңышлар телим.

Роберт Миңнуллинның әдәбиятта тоткан урыны
Нинди генә заманнар, нинди генә шартлар туса да, шагыйрь шагыйрь булып кала. Роберт абый моны үз язмышында, үз иҗатында кире каккысыз итеп раслый килә. Яңадан-яңа җыентыклары дөнья күрә. Һәр китабы дөнья күрсен өчен күпме көч-дәрман, алсыз-ялсыз тырышлык, тынгысыз көннәр, йокысыз төннәр кирәк.
Роберт Миңнуллинның тормышы да, иҗаты да киң колачлы. Ул өлкәннәр өчен дә менә дигән китаплар чыгара. Ә җырлары соң? Үзләре генә дә аерым җыентык булып чыкты. Шуның өчендер дә Роберт Миңнуллин – башкорт һәм татар халыкларының иң популяр, иң яраткан шагыйрьләренең берседер.
Ә Роберт абыйның балалар өчен язган китаплары безгә аеруча кадерле. Бәләкәчләр өчен яза алу сәләте дә – бик сирәкләр өлешенә төшкән бәхет. Сабыйның теле ачылганда ук синең сүзләреңне тәтелди, балалар бакчасында,   мәктәптә синең   сүзләреңне   сөйли   яки көйли    икән – шуннан да зуррак куаныч    бармыни?!

Балалар өчен язылган әсәрләрендә аның осталыгы, таланты аеруча аерылып ята.
"Дөньядагы иң зур алма" ны да тапкан шагыйрь. Роберт Миңнуллинга бу китап дөньякүләм дан китерде – аңа Андерсен исемендәге Халыкара әдәби бүләк тапшырылды.
"Күчтәнәч" дигән җыентыгы да олы шатлык китерде шагыйрьгә. Шушы мәһабәт китабы өчен бөек Г. Тукай исемендәге Дәүләт премиясенә лаек булды.
Әлеге шагыйрьнең иҗатын гына күзаллау да бүгенге татар балалар поэзиясенең төп үсеш юнәлешен билгеләргә ярдәм итә. Күп тавышлы, көчле рухлы яңа заман биеклеге алган нәниләр поэзиясе балалар күңеленә үтеп керүнең яңадан-яңа шигъри ачкычларын эзли.

